
КОМИ РЕСПУБЛИКАСА ПРАВИТЕЛЬСТВОЛÖН ШУÖМ
Коми Республика мутасын олöмö пöртан да (либö) олöмö пöртны планируйтан приоритетнöй инвестиционнöй проект лыддьöг артмöдан пöрадок йылысь 
"Коми Республика мутасын инвестиционнöй удж йылысь" Коми Республикаса Оланпас серти да инвестиционнöй уджöн государственнöя веськöдлан система бурмöдöм, инвестиционнöй удж нуöдысь субъектъяслы государствосянь отсöг сетöмлысь эффективносьт кыпöдöм могысь Коми Республикаса Правительство шуис:
1. Вынсьöдны Коми Республика мутасын олöмö пöртан да (либö) олöмö пöртны планируйтан приоритетнöй инвестиционнöй проект лыддьöг артмöдан пöрадок содтöд серти.

2. Тшöктыны Коми Республикаса экономика сöвмöдан министерстволы котыртны Коми Республика мутасын олöмö пöртан да (либö) олöмö пöртны планируйтан приоритетнöй инвестиционнöй проект лыддьöг артмöдöм кузя удж.
3. Тайö шуöмсö олöмö пöртöм бöрся видзöдны Коми Республикаса Юралысьöс вежысь – Коми Республикалöн сьöм овмöсса министр В.М. Гайзерлы.

Коми Республикаса Юралысь                                                                В.Торлопов

Сыктывкар

2008 вося январ 30 лун

18 №

ВЫНСЬÖДÖМА

Коми Республикаса Правительстволöн

2008 во январ 30 лунся 18 №-а шуöмöн

(содтöд)

Коми Республика мутасын олöмö пöртан да (либö) олöмö пöртны планируйтан приоритетнöй инвестиционнöй проект лыддьöг артмöдан
ПÖРАДОК
1. Тайö Пöрадокыс урчитö Коми Республика мутасын олöмö пöртан да (либö) олöмö пöртны планируйтан приоритетнöй инвестиционнöй проект лыддьöг (водзö – Лыддьöг) артмöдöм кузя Коми Республикаса олöмö пöртысь власьт органъяслысь удж котыртöм инвестиционнöй удж нуöдысь субъектъяслы позяна государственнöй отсöг сетöм могысь.

2. Лыддьöгыс артмöдсьö Коми Республикаса экономика сöвмöдан министерствоöн Коми Республикаса олöмö пöртысь власьт органъяслöн, кодъяслы тшöктöма лöсялана отрасльын (веськöдлан юкöнын) координируйтны да лöсьöдны удж (водзö – Коми Республикаса олöмö пöртысь власьт органъяс), Лыддьöгö инвестиционнöй проект пыртöмлöн коланлун йылысь кывкöртöдъяс да Коми Республикаса экономика сöвмöдан министерство бердын Инвестиционнöй проектъяс бöрйöм кузя комиссиялöн решение подув вылын, кодöс лöсьöдöма "Коми Республикаса республиканскöй бюджет тшöт весьтö инвестиционнöй проектъяс сьöмöн могмöдöм йылысь решениеяс примитан пöрадок йылысь" Коми Республикаса Правительстволöн 2005 во июнь 30 лунся 187 №-а шуöм серти (водзö – Комиссия).
3. Лыддьöгö пырö инвестиционнöй проектъяс йылысь татшöм юöр: инвестиционнöй проект ним, инвестиционнöй проект кывкутысь збыльмöдысьлöн ним, проект олöмö пöртöмысь медшöр виччысяна результатъяс, инвестиционнöй рöскод мында, Коми Республикаса олöмö пöртысь лöсялана власьт орган ним.

4. Инвестиционнöй проектлы, мый колö пыртны Лыддьöгö, колö лöсявны татшöм условиеяслы да корöмъяслы:
1) мед вöлі сэні артыштöма инвестицияяс приоритетнöй экономическöй уджъясö, мый урчитöма Коми Республикаса Правительствоöн Коми Республикаса бюджет да вот политикалöн медшöр туйвизьясын;

2) мед сэні вöлі вынсьöдöм проектно-сметнöй документация да документъяс, кутшöмъяс эскöдöны инвестиционнöй проектлысь экологическöй, пöжарлы паныд, санитарно-эпидемиологическöй безопасносьтсö;
3) мед вöлі сэні Коми Республика мутасын инвестиционнöй проект олöмö пöртöмсö технико-экономическöй боксянь подулалöм да коланлунсö гöгöрвоöдöм;

4) мед вöліны документъяс, кутшöмъяс эскöдісны сійöс, мый эмöсь  инвестиционнöй проект олöмö пöртöм могысь инвестиционнöй, уджалан, производственнöй да финансöвöй ресурсъяс (инвестиционнöй проект олöмö пöртöм вылö юöртан инвестицияяс мындаысь 20 прöчентысь абу этшаджык асланыс да (либö) кыскöм сьöм);
5) мед вöлі выль либö инновационнöй туйвизя;

6) мед ас пытшкас кутіс социально-экономическöй буртор: финансöвöй (тöд вылö босьтсьö проект олöмö пöртöмысь сэні медшöр участвуйтысьяслы финансöвöй лоöмтор), бюджетнöй (тöд вылö босьтсьö Коми Республикаса öтувтöм бюджет вылö проект олöмö пöртöмысь финансöвöй лоöмтор) да социальнöй (тöд вылö босьтсьö результат, мый йитчöма проект олöмö пöртöмкöд, мый петöма проектын участникъяслöн веськыд финансöвöй интересъясысь да тöдчö социальнöй мытшöдъяс бырöдöм вылö);
7) мед инвестиционнöй удж нуöдысьыс вöлі мынтысьны вермысь субъектöн, код серти абу юöртöма банкротство, абу бырöдан выйын, оз торйöдны либö юкны выль ног котыртöм вöсна, кодлöн абу бюджет да небюджетнöй фондъясö мынтысьöмъяс кузя уджйöз, уджысь мынтысьöм кузя тöлысьысь унджык уджйöз;
8) мед вöлі инвестиционнöй проектлöн вештыссян кадколастыс 10 воысь эз унджык.
5. Инвестиционнöй проектсö Лыддьöгö пыртöм вылö инвестиционнöй удж нуöдысь субъект сетö Коми Республикаса экономика сöвмöдан министерствоö татшöм документъяс:

1) инвестиционнöй проектсö Лыддьöгö пыртöм вылö заявка, мый лöсьöдöма Коми Республикаса экономика сöвмöдан министерствоöн вынсьöдöм форма серти;

2) нотариальнöя эскöдöм учредительнöй документ да инвестиционнöй удж нуöдысь субъект йылысь гижöд Юридическöй кывкутысьяслöн öтувъя государственнöй реестрö пыртан факт эскöдысь документ копияяс;
3) бöръя отчётнöй кадпас кежлö вося бухгалтерскöй отчётносьт копия (либö став уджалан кадколастысь, уджыс вöчсьö кö финансöвöй воысь этшаджык), мый лöсьöдöма Россия Федерацияса сьöм овмöс министерстволöн корöмъяс серти, Федеральнöй вот службаса мутас органлöн примитöм йылысь пасйöдöн;
4) Коми Республикаса сьöм овмöс министерстволöн либö сы мутас органъяслöн регыдъя да водзöса подув вылын водзвыв сетöм Коми Республикалöн республиканскöй бюджетса сьöм кузя нюжöдöм уджйöз абутöм йылысь справка;

5) инвестиционнöй удж нуöдысь субъект регистрируйтан места кузя бюджетъясö да небюджетнöй фондъясö быть мынтысьöмъяс кузя уджйöз абутöм йылысь вот органлöн справка;

6) документъяс, кутшöмъяс эскöдöны инвестиционнöй проектлысь экологическöй, пöжарлы паныд, санитарно-эпидемиологическöй безопасносьт;

7) государственнöй органлöн, кодöс уполномочитöма государственнöй экспертиза нуöдöм вылö (инвестиционнöй проектъяс серти, мыйяслы государственнöй экспертиза нуöдöмыс лоö Россия Федерацияса законодательство серти быть коланаöн) кывкöртöд;
8) инвестиционнöй удж нуöдысь субъектöн вынсьöдöм бизнес-план, мый лöсьöдöма "Россия Федерацияса сöвман бюджет тшöт весьтö конкурс подув вылын государственнöй гарантияяс сетан пöрадок да Россия Федерацияса сöвман бюджетлöн централизуйтöм инвестиционнöй ресурсъяс конкурснöй подув вылын меститігöн инвестиционнöй проектъяслысь эффективносьт донъялöм йылысь положение вынсьöдöм йылысь" Россия Федерацияса Правительстволöн 1997 во ноябр 22 лунся 1470 №-а шуöмöн артыштöм форма серти;

9) документъяс, кутшöмъяс эскöдöны инвестиционнöй проект сьöмöн могмöдан схемаяс да источникъяс (соглашение да заём кузя сёрнитчöм, кредит кузя сёрнитчöм, лизинг кузя сёрнитчöм, банковскöй гарантия, сьöмöн могмöдöмын да инвестиционнöй проект олöмö пöртöмын участвуйтысь организацияяскöд лöсьöдчöм йылысь сёрнигижöд копияяс);
10) рöскод йылысь юöръяс, мыйяс йитчöмаöсь инвестиционнöй проект олöмö пöртöмкöд, Коми Республикаса экономика сöвмöдан министерствоöн вынсьöдöм форма серти;

11) документъяс, кутшöмъяс эскöдöны фактическöй да планируйтан инвестиционнöй рöскод мында (сёрнитчöм (контракт) либö строительно-монтажнöй уджъяс нуöдöм вылö лöсьöдчöм йылысь сёрнигижöд копияяс, технологическöй оборудование вайöм вылö коммерческöй вöзйöмъяс, стрöитчан гырысь смета копияяс);

12) Коми Республикаса экономика сöвмöдан министерствоöн вынсьöдöм форма серти инвестиционнöй проектлöн вештыссян кадколаст  серти рöштшöт;
13) Коми Республикаса экономика сöвмöдан министерствоöн вынсьöдöм форма серти воддза воысь (либö уджлöн став кадколастысь, уджыс олöмö пöртсьö кö öти финансöвöй воысь регыдджык) став тшупöда бюджетö арталöм да вештöм вот да  бюджетысь öтдор фондъясö бергöдöм сьöм йылысь юöръяс;

14) Коми Республикаса экономика сöвмöдан министерствоöн вынсьöдöм форма серти öнія финансöвöй во вылö да проектлöн вештыны верман кадколаст вылö инвестиционнöй проект кузя став тшупöда бюджетö планируйтöм вот мынтöмъяс да бюджетысь öтдор фондъясö бергöдöм сьöм йылысь юöръяс;

15) Коми Республикаса экономика сöвмöдан министерствоöн вынсьöдöм форма серти инвестиционнöй проект кузя государствосянь отсöг планируйтан мында йылысь юöръяс;

16) юöръяс объектъяс йылысь, кутшöмъясöс колö пыртны уджö инвестиционнöй проект олöмö пöртігöн.
6. Лыддьöг артмöдöм да вынсьöдöм вöчсьö татшöм пöрадок серти:

инвестиционнöй удж нуöдысь субъект öнія волöн март 1 лунöдз сетö Коми Республикаса экономика сöвмöдан министерствоö документъяс, кутшöмъясöс урчитöма тайö Пöрадоклöн 5 пунктöн, документъяс водзвыв донъялöм да инвестиционнöй проектлы анализ нуöдöм вылö.

Коми Республикаса экономика сöвмöдан министерство документъяс воан лунсянь 5 уджалан лун чöжöн водзвыв донъялö найöс, лöсялöны-ö найö комплектносьт корöмъяслы, форма серти да сетан кадколастлы.

Инвестиционнöй удж нуöдысь субъектлысь Лыддьöгö инвестиционнöй проект пыртöм йылысь документъяс видлалöмын öткажитны вермасны татшöм лоöмторъяс дырйи:
1) инвестиционнöй удж нуöдысь субъектöн  сетіс тайö Пöрадоклöн 5 пунктын индöм документъяс оформитöм вылö индöм корöмъяссö торкöмöн;

2) инвестиционнöй удж нуöдысь субъектöн сетіс эз стöч юöръяс;

3) тайö Пöрадоклöн 5 пунктöн артыштöм документ пакетсö инвестиционнöй удж нуöдысь субъект сетіс эз ставсö.
Инвестиционнöй удж нуöдысь субъектöн сетöм документъяслöн индöм корöмъяслы лöсявтöмлуныс лоö подулöн инвестиционнöй проект бергöдöм да видлалöмсö дугöдлöм вылö тайö Пöрадокöн индöм кадколастö документъяслысь тырвыйö комплект сетан здукöдз.

Водзвыв донъялöм бöрын Коми Республикаса экономика сöвмöдан министерство мöдöдö Коми Республикаса олöмö пöртысь власьт органъясö документъяс, кутшöмъясöс урчитöма тайö Пöрадоклöн 5 пунктöн, инвестиционнöй проект Лыддьöгö пыртöмлöн коланлун йылысь кывкöртöд сетöм вылö (водзö – отраслевöй кывкöртöд), мый лöсьöдöма инвестиционнöй удж нуöдысь субъектлöн öнія финансово-хозяйственнöй удж туялан да инвестиционнöй проектлöн выль да инновационнöй туйвизь донъялан подув вылын. Донъялöмлöн кывкöртöдъясыс петкöдлыссьöны отраслевöй кывкöртöдын.
Коми Республикаса олöмö пöртысь власьт органъяс дасьтöны отраслевöй кывкöртöдсö 10 уджалан лун чöжöн. Отраслевöй кывкöртöдыс документ пакетöн öттшöтш мöдöдсьö Коми Республикаса олöмö пöртысь власьт органöн Коми Республикаса экономика сöвмöдан министерствоö.
Коми Республикаса экономика сöвмöдан министерство 10 уджалан лун чöжöн нуöдö инвестиционнöй проектлы анализ татшöм лыдпасъяс серти:

1) бюджетнöй эффект (вот мынтöмъяс вештöм вылö планируйтан мында инвестиционнöй удж нуöдысь субъектлы государствосянь отсöг сетан либö сетны планируйтан мында чинтöмöн);
2) финансöвöй эффект (чистöй дисконтируйтöм чöжöс, инвестиционнöй проектлöн вештыссян кадколаст, чöжöс норма да мукöд); 
3) социальнöй эффект (лöсьöдан да видзан уджалан места лыд, уджысь мынтысян тшупöд кыпöдöм да мукöд).
Став лыдпас кузя бур результат дырйи да отраслевöй кывкöртöд подув вылын Коми Республикаса экономика сöвмöдан министерство 10 уджалан лун чöжöн дасьтö инвестиционнöй проект кузя комплекснöй кывкöртöд.

Инвестиционнöй проектъяс кузя, мыйяс серти дасьтöма бур комплекснöй кывкöртöд,  3 уджалан лун чöжöн Коми Республикаса экономика сöвмöдан министерство лöсьöдö да мöдöдö документъяс пакет, кытчö пырöны инвестиционнöй удж нуöдысь субъектöн сетöм документъяс, да отраслевöй кывкöртöд.

Комиссия 5 уджалан лун чöжöн видлалö да примитö Лыддьöгö инвестиционнöй проект пыртöм либö пыртны öткажитöм йылысь решение.

Комиссиялöн бур решение дырйи Коми Республикаса экономика сöвмöдан министерство 3 уджалан лун чöжöн дасьтö Коми Республикаса приоритетнöй инвестиционнöй проект Лыддьöг вынсьöдöм йылысь Коми Республикаса Правительстволысь тшöктöм проект.
Отрицательнöй комплекснöй кывкöртöдöн либö Комиссиялöн Лыддьöгö инвестиционнöй проект пыртöмын öткажитöм йылысь решениеöн инвестиционнöй удж нуöдысьöс юöртöны гижöдöн Комиссиялöн заседание бöрын 10 уджалан лун чöжöн.

7. Лыддьöгсö колö быд во корректируйтны (выльмöдны).

7.1. Корректируйтöмыс (выльмöдöмыс) вöчсьö:

Лыддьöгö инвестиционнöй проектъяс содтігöн, мый сэтчö водзджыксö эз вöв пыртöма. Лыддьöгö содтöд пыртöм вылö вермöны вöзйысьны инвестиционнöй проектъяс, кутшöмъяс лöсялöны тайö Пöрадоклöн 4 пунктöн артыштöм условиеяслы да корöмъяслы. Инвестиционнöй проект Лыддьöгö пыртöм вылö инвестиционнöй удж нуöдысь субъект быд во, июнь 1 лунысь оз сёрöнджык, 2009 восянь заводитчöмöн,  сетö тайö Пöрадоклöн 5 пунктöн артыштöм колана документъяс;
инвестиционнöй проектъяслысь, кутшöмъяс серти юöрыс эм Лыддьöгын тайö Пöрадоклöн 3 пункт серти, реквизитъяс вежигöн;

Лыддьöгысь инвестиционнöй проект киритігöн. Лыддьöгысь киритöм вылö туйöны инвестиционнöй проектъяс, кутшöмъяслöн абу корректируйтöм (выльмöдöм) Лыддьöгö найöс пыртöмлöн позянлун да коланлун эскöдöм.

Лыддьöгö найöс пыртöмлöн позянлуныс да коланлуныс быд во эскöдсьö инвестиционнöй удж нуöдысь субъектöн тайö вося июнь 1 лунысь оз сёрöнджык, 2009 восянь заводитöмöн, Коми Республикаса экономика сöвмöдан министерствоö татшöм документъяс сетöмöн:
1) воддза воысь инвестиционнöй удж нуöдысь субъектлöн бухгалтерскöй баланс да чуктöсъяс да убыткаяс йылысь отчёт (бухгалтерскöй отчётносьтлöн 1 №-а, 2 №-а  формаяс), мый вынсьöдöма вот инспекцияöн регистрируйтан места серти пöлучитöм йылысь  сылöн пасйöдöн;
2) воддза воысь да бöръя отчётнöй кадколастысь став тшупöда бюджетö урчитöм да мынтöм вот да бюджетысь öтдор фондъясö торйöдан сьöм йылысь Коми Республикаса экономика сöвмöдан министерствоöн вынсьöдöм форма серти юöръяс;

3) организацияяслöн эмбур вылö вот, организацияяслöн чуктöс вылö вот, транспортнöй вот кузя вот декларация копияяс, сэк, кор тайö вотъяс кузяыс босьтöны кокньöдъяс, мыйяс эскöдöма вот инспекцияöн регистрируйтан места серти либö пöлучитöм йылысь  сылöн пасйöдöн;
4) бюджетъясö да бюджетысь öтдор фондъясö обязательнöй мынтысьöмъяс кузя уджйöз абутöм йылысь инвестиционнöй удж нуöдысь субъектлöн регистрируйтан места кузя вот органлöн справка;

5) Коми Республикаса сьöм овмöс министерстволöн либö сылöн мутас органъяслöн водзджык сетан регыдъя да водзöсöн сетан подув вылын Коми Республикалöн республиканскöй бюджетса сьöм кузя нюжöдöм уджйöз абутöм йылысь справка;

6) инвестиционнöй проект олöмö пöртöмкöд йитчöм рöскод йылысь Коми Республикаса экономика сöвмöдан министерствоöн вынсьöдöм форма серти юöръяс;
7) инвестиционнöй проектлöн вештыссян кадколаст рöштшöт Коми Республикаса экономика сöвмöдан министерствоöн вынсьöдöм форма серти;

8) став тшупöда бюджетö урчитöм да мынтöм вот да бюджетысь öтдор фондъясö торйöдан сьöм йылысь Коми Республикаса экономика сöвмöдан министерствоöн вынсьöдöм форма серти юöръяс;

9) инвестиционнöй проект олöмö пöртан медшöр лыдпасъяс йылысь Коми Республикаса экономика сöвмöдан министерствоöн вынсьöдöм форма серти юöръяс;

10) инвестиционнöй проект олöмö пöртан кадколастысь сетан  вот кокньöдъяс йылысь Коми Республикаса экономика сöвмöдан министерствоöн вынсьöдöм форма серти справка;

11) инвестиционнöй проект олöмö пöртігöн лöсьöдöм (ньöбöм) эмбурлöн шöр кадся дон Коми Республикаса экономика сöвмöдан министерствоöн вынсьöдöм форма серти рöштшöт.

Лыддьöгысь инвестиционнöй проектъяс киритöм вылö подулöн вермöны лоны:

1) индöм кадколастö вылынджык индöм документъяс абу сетöм либö абу тырвыйö сетöм;
2) инвестиционнöй проект олöмö пöртны дугöдöм (дугöдлöм);

3) инвестиционнöй проект олöмö пöртан мунанноглöн омöль кывкöртöдъяс, сійöс збыльмöдöм кузя эффективносьт лыдпасъяслöн чинöм;

4) инвестиционнöй удж нуöдысь субъектöн бюджетъясö да бюджетысь öтдор фондъясö мынтысьöмъяс чинтöм.

7.2. Лыддьöгö вежсьöмъяс пыртöмыс вöчсьö тайö Пöрадоклöн 6 пунктöн артыштöм пöрадок серти.

Комиöдіс   Афанасьева
13 396 пас

